
[Salutasi sewajarnya]

Assalamualaikum Warahmatullahi Wabarakatuh, Salam
Sejahtera, Salam Perpaduan dan Salam Malaysia MADANI.

Tegak cengal di tengah laman,
Tidak goyah ditimpa badal,
Berilmu tinggi bersendi iman,
Graduan unggul dihormati ramai.

MUKADIMAH: HARI PEMBUKTIAN DAN KESYUKURAN

1. Alhamdulillah, setinggi-tinggi kesyukuran dipanjatkan ke
hadrat Allah S.W.T. dengan limpah kurnia-Nya, kita dapat
berhimpun di hari yang penuh bermakna ini untuk meraikan
kejayaan 8,449 orang graduan daripada TVETMARA, yang
dulunya dikenali sebagai Institut Kemahiran MARA (IKM), Kolegj
Kemahiran Tinggi MARA (KKTM) dan MARA-Japan Industrial
Institute (MJIl), serta graduan daripada Kolej Profesional MARA.

2. Hari ini, kita bukan sekadar berkumpul untuk
menyempurnakan satu istiadat akademik sebaliknya untuk turut
menyaksikan detik pembuktian; bahawa ilmu yang dituntut
dengan sabar, kemahiran yang diasah dengan disiplin, dan
amanah yang dipikul dengan penuh tanggungjawab akhirnya
membawa anak-anak MARA ke pentas kejayaan.



3. Tahniah saya ucapkan kepada semua graduan. Pada hari
ini, anda telah membuktikan bahawa segala usaha dan penat
lelah kalian telah membuahkan hasil. Kejayaan ini lahir daripada
keberanian untuk bermula, kesungguhan untuk bertahan, dan
keazaman untuk menamatkan apa yang telah dimulakan.

4. Setulus penghargaan juga saya rakamkan kepada para ibu
bapa, penjaga, pensyarah dan seluruh warga kerja MARA.
Sesungguhnya kejayaan para graduan pada hari ini ada doa ibu
bapa yang tidak pernah putus, bimbingan pensyarah yang tidak
mengenal jemu, pengurusan institusi yang bekerja dengan
penuh amanah, dan sokongan MARA sebagai sebuah
organisasi yang terus percaya bahawa pendidikan ialah jalan
paling bermaruah untuk mengangkat martabat bangsa.

5. Mudah-mudahan maijlis ini menjadi penawar kepada segala
penat lelah yang telah dilalui. Wajah dan senyuman anak-anak
yang diraikan pada hari ini menjadi saksi bahawa setiap
pengorbanan dan doa tuan-tuan dan puan-puan tidak sia-sia.

DUNIA BAHARU KERJA: CABARAN, PELUANG DAN GAJI
BERMARUAH

Anak-anak yang dikasihi sekalian,

6. Anak-anak bakal melangkah ke dunia pekerjaan yang di
pacu oleh kecerdasan buatan, automasi, ekonomi data dan
digital, teknologi pintar, mobiliti global serta persaingan bakat
yang semakin sengit.



7. Sijil, diploma dan ijazah adalah penting namun tidak
lengkap jika tidak disertai dengan kemahiran sebenar, sikap
profesional, daya tahan, keupayaan beradaptasi dan kesediaan
untuk terus belajar.

8. Inilah cabaran sebenar para graduan yang tidak hanya
keluar daripada institusi pendidikan dengan segulung diploma
atau sijil kemahiran tetapi keluar dengan tanggungjawab untuk
membuktikan bahawa pendidikan MARA telah membentuk insan
berilmu, berkemahiran, berakhlak, berdisiplin dan berintegriti.

9. Anak-anak akan berdepan realiti kos sara hidup dan
tuntutan untuk memperoleh gaji yang bermaruah. Kalian akan
bersaing untuk mencari pekerjaan dan memperoleh rezeki yang
halal. Kalian juga akan menyandang pelbagai jawatan demi
menyara keluarga tercinta, membina kehidupan, membantu ibu
bapa dan menyumbang kepada bangsa dan negara.

MARA: TANGGA MOBILITI SOSIAL — DARI MRSM KE TVET
DAN PROFESIONAL

Graduan yang diraikan,

10. TVETMARA dan Kolej Profesional MARA merupakan
antara laluan terbaik yang dipilih oleh kalian untuk mencapai
cita-cita masing-masing. Jangan berhenti di sini. Teruskan
langkah membina masa depan yang lebih baik sama ada
dengan melanjutkan pengajian ke peringkat akademik yang
lebih tinggi atau melangkah yakin ke alam pekerjaan.



11. Kebolehpasaran graduan TVETMARA dan Kolej
Profesional MARA membuktikan bahawa pendidikan MARA
bukan pendidikan pinggiran tetapi pendidikan yang relevan,
berdaya guna dan selari dengan keperluan sebenar negara,
dengan kadar kebolehpasaran graduan TVET dan Kolej
Profesional MARA yang mencapai 97.22% pada tahun 2025
sekali gus mencerminkan keupayaan graduan MARA memenuhi
kehendak industri serta bersedia menyumbang secara efektif
dalam sektor strategik negara.

12. Kejayaan ini turut diperkuatkan dengan jaringan seramai
238,027 alumni TVETMARA dan Kolej Profesional MARA yang
kini berkhidmat dalam pelbagai bidang serta menjadi tenaga
kerja mahir yang menyokong pembangunan negara. Sebagai
generasi MARA yang membentuk satu unified entity, anda
mestilah memiliki nilai profesional, mahir, inovatif dan berjiwa
usahawan.

KEJAYAAN DAN PENCAPAIAN IPMA
Hadirin yang saya hormati sekalian,

13. Kecemerlangan graduan MARA di Sidang Tiga ini terserlah
secara menyeluruh dan seimbang. Di Kolej Profesional MARA
Bandar Penawar, kecemerlangan ditunjukkan melalui inovasi
pembelajaran, sukan, kejayaan alumni dan pembentukan
sahsiah berteraskan nilai kerohanian. Manakala TVETMARA
Johor Bahru dan Masjid Tanah menyerlah dengan kemahiran
teknikal, inovasi automotif, kecemerlangan elektrik serta
keberanian alumni dalam keusahawanan



14. Di Kolej Profesional MARA Bandar Penawar, pasukan
Perakaunan telah berjaya meraih Pingat Emas dan Johan bagi
Kategori Inovasi Alat Bantu Mengajar di Anugerah Inovasi
MARA 2025 melalui inovasi “Financial Fitness Kit’, yang
menampilkan pendekatan pengajaran perakaunan yang kreatif
dan interaktif.

15. KPM Bandar Penawar juga turut cemerlang dalam sukan
apabila Musfirah Nur Ainaa Baiti binti Azmi meraih satu Pingat
Perak dan satu Pingat Gangsa dalam acara kriket di Sukan
SEA ke-33 pada Disember 2025. Kejayaan ini membuktikan
keupayaan MARA melahirkan graduan yang seimbang yang
bukan sahaja cemerlang akademik, malah memiliki disiplin, daya
tahan dan semangat juang tinggi.

Hadirin sekalian,

16. Kualiti graduan KPM Bandar Penawar terus terserlah
apabila alumninya iaitu Mohd Al Amin bin Ahmadul dan Wardina
Zulaikha binti Zulkarnain telah berjaya menerima Anugerah
Canselor dan Anugerah Pengerusi di Meritus University pada
Disember 2025. Ini membuktikan asas pendidikan KPM yang
kukuh dan berterusan mengharumkan nama MARA.

17. Kecemerlangan sebenar bukan hanya sekadar duniawi. la
merangkumi keseimbangan ilmu, kemahiran, akhlak dan
kerohanian. Di KPM Bandar Penawar, dua pelajar Pengurusan
Logistik berjaya menjadi finalis Hafazan Al-Quran dalam MSU
Quranic League 2026. lanya membuktikan kejayaan program
Generasi Huffaz dalam melahirkan graduan holistik yang
berilmu, berakhlak dan berpegang pada nilai.



Hadirin yang saya muliakan,

18. Kecemerlangan IPMA juga turut terserlah dalam
pendidikan teknikal dan vokasional. Pada tahun 2025, pelajar
TVETMARA telah mengharumkan nama negara dalam
WorldSkills ASEAN di Manila, Filipina, dan WorldSkills Asia di
Chinese Taipei. Secara keseluruhan wakil TVETMARA ini telah
berjaya merangkul 4 pingat emas, 3 pingat perak dan dua
pingat gangsa serta sijil penyertaan.

19. Kita amat berbangga dengan kejayaan Saudara
Muhammad Haziqg bin Lailla Zamri dari TVETMARA Johor Bahru
telah meraih Pingat Gangsa di WorldSkills ASEAN 2025 dan
Pingat Perak di WorldSkills Asia 2025 dalam bidang Electrical
Installation. Kejayaan ini membuktikan bahawa TVETMARA
menyediakan latihan bertaraf antarabangsa dan menyediakan
laluan yang strategik bagi melahirkan tenaga mahir negara.

20. TVETMARA Johor Bahru juga turut cemerlang dalam
inovasi apabila meraih dua Pingat Emas di Malaysia
Technology Expo 2025 melalui projek AutoRehab Cycle dan
Solar Hybrid System Trainer. Mereka juga telah memenangi dua
Pingat Emas dan dua Pingat Perak di International Innovation
and Invention Competition Through Exhibition 2025 melalui
projek A Smart loT- Based Portable Fume Extractor for
Sustainable Air Quality Management in Welding Operations dan
Cooper Tooling Punch Hammer dan projek M-RSTOOL dan Eco
Flower Coffee Table.



21. Manakala, TVETMARA Masjid Tanah pula telah meraih
Pingat Emas di International Research Project Olympiad 2025
di Bandung melalui inovasi Smart Hybrid Composite Brake Pad.
Mereka juga turut memenangi dua Pingat Emas dalam The 7th
World Invention Competition and Exhibition 2025 melalui projek
Automated Cylinder Head Grinding Valve Mechanism for Time
Optimization during Top Overhaul dan Vehicle Auxiliary System
Voice Command. Kejayaan ini membuktikan keupayaan pelajar
menghasilkan inovasi berimpak tinggi dalam industri automotif.

22. Kejayaan IPMA tidak hanya diukur melalui pingat, tetapi
bagaimana graduannya memanfaatkan ilmu dalam kehidupan
sebenar. Alumni teknousahawan TVETMARA Johor Bahru
membuktikan bahawa kemahiran teknikal boleh berkembang
menjadi peluang ekonomi.

23. Fakharuddin bin Saharuddin melalui FS Engineering
Solutions Enterprise dan Affizee bin Atan melalui Ezee
Engineering Enterprise telah menunjukkan keupayaan alumni
dalam bidang kejuruteraan dan penyaman udara dengan
berteraskan kepakaran, disiplin serta kepercayaan industri.

24. Kisah mereka membuktikan bahawa teknousahawan ialah
individu yang menggabungkan ilmu, keberanian dan kreativiti
untuk mencipta peluang. Mereka bukan sahaja menjana
pendapatan sendiri, tetapi turut membuka peluang pekerjaan
dan memberi nilai kepada masyarakat.



AMANAH SEORANG GRADUAN MARA: KEPADA
KELUARGA, MASYARAKAT DAN NEGARA

Anak-anak MARA sekalian,

25. Saya ingin meninggalkan anda dengan satu pesanan yang
saya anggap sangat penting: menjadi graduan MARA bukan
sekadar menerima sijil, tetapi menjunjung amanah keluarga,
masyarakat, MARA, negara dan ummah. Ukurlah kejayaan
bukanlah sekadar pada gaji atau jawatan, tetapi pada nilai diri.

26. Jadilah anak yang baik kerana ia adalah kejayaan yang
lebih mulia. Jangan lupa keluarga; hargai ibu bapa dan sentiasa
kembali dengan kasih, hormat dan kesyukuran.

27. Jadilah juga duta MARA yang membuka laluan untuk adik-
adik selepas anda. Bantulah mereka melalui peluang latihan
industri, pekerjaan, kolaborasi, bimbingan, nasihat dan contoh
teladan. Jangan menjadi generasi yang hanya menerima
manfaat, sebaliknya jadilah generasi yang memanjangkan
manfaat.



PENUTUPAN

Hadirin yang dihormati sekalian,

Sebelum saya mengakhiri ucapan, izinkan saya menitipkan
serangkap pantun penutup:

Majlis berlabuh ke hujung bicara,
Namun amanat kekal di hati,
Binalah masa depan penuh wibawa,
Demi agama, bangsa dan pertiwi.

Akhir kata, dengan lafaz Bismillahirrahmanirrahim, saya dengan
sukacitanya merasmikan Sidang Tiga Majlis Konvokesyen
Perdana Institut Pendidikan MARA 2026.

Semoga Allah S.W.T. terus melimpahkan rahmat dan
keberkatan ke atas kepimpinan negara, ke atas keluarga besar
MARA, dan ke atas seluruh para graduan beserta ibu bapa yang
diraikan pada hari ini.

Sekian, wabillahi taufig walhidayah, Wassalamualaikum
Warahmatullahi Wabarakatuh.



